
Leku-lekutan JOSE MARI PASTOR 

'Franco, Franco, Franco!!!'
MADril  

Amnesiaren ondorioak. Julian Grimauk galdekatzen ari ziren gelako leihotik bere burua bota zuela esan zuen Francisco Francoren Gobernuak. Diktadorearen Informazio eta Turismo ministroak argazki batzuk erakutsi zituen orduan, militante komunistaren «suizidio saioaz» denak konbentzitu nahian. Egia bestelakoa zen baina: Grimau atxilotu, torturatu eta leihotik behera bota zuen Francoren Polizia politikoak zein Polizia ez da politikoa?. 1963. urtea zen. 

Grimau Espainiako Gerra Zibilean (1936-1939) egindako delituengatik epaitu zuten. «Ez dut inor hil, ezta torturatu ere, inoiz ere ez. Mundu guztiak ezin du halakorik esan. Nik, esaterako, zauriak ditut torturaren ondorioz sortuak. Ez naiz inoiz neure buruaz beste egiten saiatu. Hori ez dator bat neure izaerarekin», esan zuen Grimauk, urte hartako otsailaren 18an, epaitzen ari zen auzitegiaren aurrean. PCEko kideari, hala ere, heriotza zigorra ezarri zioten. Bi egun geroago fusilatu zuten, nazioartekoan protesta izugarriak egon arren. Hilketa babesteko suizidioaren teoria hedatu zuen ministroa Galiziako presidentea da egun, demokratikoki hautatua. Ministro haren ibilbidea Grimauren hilketatik hona adierazgarria da oso, Francoren ondorengo Espainia aztertu eta ostegunean Madrilen gertatutakoa ulertzeko. Poliziak diktadorearen zaldizko estatua kendu zuen, gauez, zerbaiten beldur balitz bezala. Baina iluntasunak otso beltzak atera zituen kalera: frankismoaren nostalgikoek agur faxista egin zuten eta diktadorea zena goratu. 

Adios Franco zioen biharamunean Alemaniako egunkari batek, gertatutakoa azaltzeko. Harrigarritzat jotzen zuen Madril erdian ia 40 urteko diktaduran agindu zuenaren oroitarria eduki izana. «Diktadorea ohean hil zen 1975ean, baina diktadura kalean hil zen», adierazi du Nicolas Sartorius PCE Espainiako Alderdi Komunistako buruzagi ohiak Le Monde Diplomatique-n, Julian Grimau. El ultimo muerto de la guerra civil Pedro Carvajal, Aguilar argitaletxea liburuaz idatzitako artikuluan. Eta Espainiak izan duen amnesia ekarri du gogora: «Borreroak betiko errugabetzea ahaztura da. Borreroak arlo penalean edo arlo politikoan barka daitezke, baina ezin da ahaztu gertatu zena». Iragana gaindituta dagoela argudiatzen dute Francoren estatua kentzearen aurkakoek, baina ez da egia. Iragana ez dago gaindituta, iragana ukiezina da Espainian. Benito Mussoliniren omenezko plazarik ez dago Italian, ezta Adolf Hitler goraipatzen duenik Alemanian. Espainiako geografian 100dik gora oroitarri, kale edo etorbide daude oraindik, Franco eta diktadurako zapaltzaileen omenez. Espainiak ez du bere historia ezagutu nahi. PP Alderdi Popularreko buru Mariano Raxoik «iragana harrotzea» egotzi dio Zapateroren gobernuari. Espainiak iragana ezkutatu nahi izan du, haren beldur da. Nola ulertu, bestela, frankismoa benetan epaitzeko gogo eskasa? Nola ulertu 36ko gerran eta horren ostean ere eginikoak isildu nahi izatea? Amnesia kaltegarria da, erreferentzia historikoak galarazten baititu. Etorkizuna egiteko iragana ere kontuan izan behar baita, ikasteko. Amnesiak ahaztura ekartzen du, eta eskuinak Francoren diktadurari «erregimen autoritarioa» deitzea, Jose Maria Aznar Espainiako gobernuburu ohiak behin eta berriro egin duen bezala. Espainiako ezker ofizialak ere badu erantzukizunik. Trantsizioan amore eman behar izan zuen, eta orduan betiko lurperatu zuen iragana aztertzeko aukera. Ez zuen ikusi nahi izan 1975ean erabilitako argudioak «espainiarren adiskidetzea» bere horretan segituko zuela egun, beste era batera formulatuta: «Bizikidetza ez apurtzea». Amnesiak ahanztura dakar, eta ahanzturak Historia erlatibizatzea, kultura demokratiko eta espiritu kritiko eza. Soilik horrela gerta daiteke, esaterako, Espainiako eskuin eta ezkerreko politikariek aurkari politiko baten proiektuei «garbiketa etnikoa» deitzea. Edo «nazismoa». Proiektu politiko jakin baten defendatzaileak Holokaustoaren bultzatzaileen aldean jartzea harrigarria izango litzateke bere historia ondo ezagutzen duen alemaniar batentzat eta guztiz iraingarria eta onartezina, zer esanik ez, judu batentzat. Frantzian ere halako konparaketak egiten dituenari negazionista deituko litzaioke.Ez da harritzekoa, beraz, ostegunean Franco, Franco, Franco!!! oihukatzen zutenen kontra ezer egin ez izana. Ez atxiloketarik, ez haien kontrako neurririk, «terrorismoaren apologia» egin arren. Besoak luzatuta agur faxista egin, diktadura garaiko himnoa kantatu eta diktadorea goraipatzen zutenak gerra eta gerra osteko krimenen apologia egiten ari ziren. 40 urtean odolaren indarrez agindu eta milaka lagun haien ideiengatik jazarri, torturatu eta hil egin zituena omentzen ari ziren. Poliziaren aurrean ez dago Erroman Duce, Duce, Duce!!! oihukatzerik, ezta Berlinen Fuhrer, Fuhrer, Fuhrer!!! ere. Madrilen, berriz, Franco, Franco, Franco!!! oihuka dezakete. Franco 1975ean hil zen ohean, baina Espainiak ez du haren itzala guztiz lurperatu. 

